
Sva hvala i zahvala pripadaju Allahu. Njega hvalimo, od Njega pomoć i oprost 

tražimo, i Njemu se utječemo od zla naših duša i naših loših djela. Koga Allah uputi, 

niko ga ne može u zabludu odvesti, a koga On u zabludi ostavi, niko ga ne može na 

Pravi put uputiti. Svjedočim da nema drugog boga osim Allaha, Jedinog, Koji nema 

sudruga, i svjedočim da je naš vjerovjesnik Muhammed, sallallahu alejhi ve sellem, 

Njegov rob i poslanik. 

“O vjernici, bojte se Allaha onako kako Ga se treba bojati i umirite samo kao 

muslimani!” (Ali Imran, 102) 

“O ljudi, bojte se Gospodara svoga, Koji vas od jednog čovjeka stvara, a od njega je 

i drúgu njegovu stvorio, i od njih dvoje mnoge muškarce i žene rasijao. I Allaha se 

bojte – s imenom Čijim jedni druge molite – i rodbinske veze ne kidajte, jer Allah, 

zaista, stalno nad vama bdi.” (En-Nisa, 1) 

“O vjernici, bojte se Allaha i govorite samo istinu, On će vas za vaša dobra djela 

nagraditi i grijehe vam vaše oprostiti. A onaj ko se Allahu i Poslaniku Njegovu bude 

pokoravao– postići će ono što bude želio.” (El-Ahzab, 70–71) 

O vjernici, bojte se Uzvišenog Allaha, jer vam je bogobojaznost stroga obaveza, 

iskreno Mu posvetite svoja djela, jer ćete za njih biti pitani, pripremite se za susret sa 

svojim Gospodarom, jer ćete se Njemu sigurno vratiti. Neka vas u riječima, djelima 

i svim životnim stanjima krase iskrenost i istinoljubivost, kako biste uspjeli na oba 

svijeta. Svodite obračun sa svojom dušom prije Dana konačnog obračuna i 

razmišljajte o Allahovoj Knjizi koja vam se uči.  

Uzvišeni Allah pohvalio je one koji poštuju ono što je naredio da se poštuje, pa kaže: 

“…oni koji obavezu prema Allahu ispunjavaju i ne krše obećanje; i oni koji poštuju 



 

ono što je Allah naredio da se poštuje i Gospodara svoga se boje i obračuna mučnog 

plaše; i oni koji trpe da bi postigli naklonost Gospodara svoga, i koji molitvu 

obavljaju, i koji od onoga što im Mi dajemo i tajno i javno udjeljuju, i koji dobrim zlo 

uzvraćaju– njih čeka najljepše prebivalište.” (Er-Ra’d, 20–22) 

O vjernici, Allah vas poziva u džennetske bašče – pa gdje su oni koji će se odazvati 

Njegovom pozivu, i pohvalio je ova plemenita djela i one koji ih čine – pa gdje su 

oni koji ih svojim životom potvrđuju? 

Znajte da su oni koji poštuju ono što je Allah naredio da se poštuje ljudi čvrstog 

imana: vjeruju u Allaha, potvrđuju istinitost Njegovog Poslanika, sallallahu alejhi ve 

sellem, i onoga s čim je došao, čine dobra djela, boje se svoga Gospodara i strepe od 

teškog obračuna na Sudnjem danu. 

Oni ustrajavaju u pokornosti Allahu, bore se protiv svojih strasti i tjeraju svoju dušu 

da ostavi grijehe i zabranjena djela. Održavaju rodbinske veze, čine dobročinstvo 

siromasima, komšijama i jetimima, poslušni su svojim roditeljima, klone se razvrata i 

svakog oblika nemorala, naređuju dobro, odvraćaju od zla i mnogo Allaha spominju. 

A nema većeg i korisnijeg djela od spominjanja Uzvišenog Allaha. 

Zato se bojte Allaha i pripremite za sebe dobra djela koja ćete naći kada pred Njega 

stanete. Čuvajte se kajanja koje dolazi nakon smrti, kada više neće biti prilike za 

popravak. Radite za ahiret dok ste još na ovom svijetu i ne budite poput onih koji su 

otišli s ovoga svijeta, a njihove knjige djela ostale ispunjene grijesima. Obmanuli su 

ih lažna nadanja i odgađanje pokajanja. Da su razmišljali o nagradi i kazni, ozbiljno 

bi se pripremili za susret sa svojim Gospodarom. 

Molimo Allaha da nas očisti od svih grijeha i prijestupa i da nam oprosti velike i male 

grijehe koje smo počinili. 

O ljudi, bojte se Uzvišenog Allaha onako kako se treba bojati. Održavajte svoju vezu 

sa Gospodarom često Ga spominjući i zahvaljujući Njemu. Mnogo udjeljujte sadaku, 

jer je ona uzrok bereketa u opskrbi, Allahove pomoći i otklanjanja životnih nedaća. 



 

Pripremajte se na ovom svijetu za vječni život na ahiretu. Iskoristite svoje zdravlje 

prije bolesti, slobodno vrijeme prije zauzetosti, bogatstvo prije siromaštva, sigurnost 

prije straha i dane radosti prije dana žalosti. Život nikada ne ostaje isti. Okolnosti se 

mijenjaju, a stanje čovjeka prelazi iz jednog u drugo. Uzvišeni Allah kaže: “A u ovim 

danima Mi dajemo pobjedu sad jednima, a sad drugima.” (Ali Imran, 140) 

Molite Allaha da vam podari pomoć, uputu, uspjeh i ispravno postupanje, jer su sve 

stvari u Njegovoj ruci. Na čovjeku je da uloži trud i poduzme dozvoljene korake za 

postizanje uspjeha, a uspjeh dolazi jedino od Allaha. Zato često upućujte dovu, tražite 

oprost od svoga Gospodara, iskreno Mu se obraćajte i približavajte Mu se 

pokornošću Njemu i Njegovom Poslaniku, sallallahu alejhi ve sellem. 

O muslimani, Uzvišeni Allah naredio nam je da donosimo salavat na svoga Poslanika, 

sallallahu alejhi ve sellem, a ovu je naredbu započeo spominjući Sebe, pa je rekao: 

“Allah i meleki Njegovi blagosilju Vjerovjesnika. O vjernici, blagosiljajte ga i vi i šaljite 

mu pozdrav!” (El-Ahzab, 56). 

Allahov Poslanik, sallallahu alejhi ve sellem, rekao je: “Ko na mene donese jedan 

salavat, Allah će na njega donijeti deset salavata.” 

Allahov Poslanik, sallallahu alejhi ve sellem, bio je najponizniji i najskromniji čovjek 

i onaj od koga su ljudi imali najviše koristi. Jeo je ono što bi zatekao od halal-opskrbe, 

a drugima je davao prednost nad sobom, naročito onima koji su bili u potrebi i koji 

su imali porodicu. Nikada nije odbio dati ono što je imao, niti se opterećivao onim 

što nije posjedovao. 

Allahu, smiluj se, blagoslovi i spasi Svoga roba i poslanika, našeg vjerovjesnika 

Muhammeda, sallallahu alejhi ve sellem. Allahu, podari mu hvale dostojno mjesto, 

daruj mu El-Vesilu i El-Fadilu, i uzdigni ga na najviši i najčasniji stepen.  

       


